
Qaleralinniarnermut saattuarniarnermullu tunngatillugu pilersaarutit pillugit § 

37 naapertorlugu apeqqummut nr. 210-mut akissut 

 

Inatsisartut suleriaasianni § 37, imm. 1 naapertorlugu Naalakkersuisunut qaleralinniarner-

mut saattuarniarnermullu tunngatillugu pilersaarutit pillugit apeqquteqarsimavutit. 

Apeqqutit suliassaqarfigisannit akineqartussanngorlugit innersuunneqarput. 

 

Apeqqut:  

  

1. Naalakkersuisut qaleralinniarneq aamma saattuarniarneq eqqarsaatigalu-

git qanoq pilersaaruteqarpat?  

 

Akissut: Sinerissap qanittuani qaleralinniarnermi aammalu saattuarnermi aqutsinissamut 

pilersaarutinik suliaqarnissaminnik Naalakkersuisut pilersaaruteqarput. Tamatumunnga 

suliaq aallartereerpoq. Sinerissap qanittuani qaleralinniarnermi aqutsinissamut pilersaa-

rummik suliaqarnermi Sustainable Fisheries Greenland qanimut suleqatigineqarpoq, 

sinerissap qanittuani qaleralinniarnerup MSC-imik nalunaaqqutsersorneqartalernissaata 

qinnuteqaatigineqarnissaa anguniagaammat. Avataasiorluni qaleralinniarneq MSC-imik 

nalunaaqutsersugaareerpoq. Tamatuma kingunerisaanik aalisarnerup pitsanngorsaaffi-

ginissaanut suliniummik (Fisheries Improvement Project) ukiuni marlunni ingerlasussamik 

aallartitsisoqarpoq taassumalu 2020-p ingerlanerani naammassinissaa naatsorsuutigine-

qarpoq. 

 

Qaleralinniarnermut atatillugu aqutsinissamut pilersaarummik ineriartortitsinermi aalisar-

nerup annikillisikkiartuaarnissaa aammalu Nuup Kangerluani aqutsilernissaq tamatumalu 

kingunerisaanik pisassanik aalajangersaasalernissaq pilersaarutaapput. 

Saattuat eqqarsaatigalugit aqutsinissamik pilersaaruteqarnissaa pisariaqarpoq, 

tamannami aalisartunit ukiuni arlaqalersuni kissaatigineqartarsimammat, tamatumalu 

kingunerisaanik aqutsinissamik pilersaarut Naalakkersuisunit suliarineqarluni 

aallartinneqarpoq taassumalu 2020-p ingerlanerani naammassineqarnissaa 

naatsorsuutigineqarluni. Saattuarniarnermi aqutsinissamut pilersaaruteqalernikkut 

nutaanik aqutsiviliorsinnaanissaq qulakkiissavarput massakkullu piffiit pisassiiffiusartut 

pitsaanerusumik aqussinnaalissallutigik.  

 

Apeqqut:  

 

2 Naalakkersuisut sumi umiarsuarnik tunioraavigineqartussanik umiarsualiiniar-

pat? 

Akissut: Nunatsinni pisariaqartitsiviusuni arlalinni umiarsualiinissanut Naalakkersuisut 

akuersissuteqareerput. Upernavimmi qaleralinnut umiarsuarnik mikinerusunik marlunnik 

tunitsiviliinissaq aammalu Nuussuarmi tunitsiviliinissaq naalakkersuisut akuersissutige-

reerpaat. Taamatuttaaq Upernavimmi saattuanut tunitsivissamik umiarsualiinissaq 

akuerineqareerpoq. Tamatuma saniatigut angallatip uummatitsiviup Maniitsup Qeqertar-

suatsiaat eqqaa ilanngullugu tigooraasinnaanissaa akuersissutigineqareerpoq. 

Akuersissutit siuliani taaneqartut saniatigut umiarsualiinissamik qinnuteqaatit Aalisarner-

mut, Piniarnermut Nunalerinermullu Naalakkersuisoqarfimmi ingerlaavartumik suliarine-

qartarput. 

